
АРТЫЛЕРЫСТ-ЗЕНІТЧЫК 

 
Зенітны артылерыйскі полк знаходзіўся на палігоне, праходзілі планавыя вучэнні. 

Завяршаўся неблагі 1979 год, у хуткім часе павінен быў пачынацца 1980, які таксама, здаецца, не 

абяцаў нічога трывожнага. Раптам прыйшоў загад ад вышэйшага камандавання зняцца з палігона і 

ў спешным парадку рухацца на месца пастаяннай дыслакацыі ў гарадок Белая Царква, што пад 

Кіевам. Там воіны даведаліся, што ў Афганістане пачалася вайна і іх полк накіроўваецца якраз 

туды. 

Уладзімір Шашкін служыў у палку старшым лейтэнантам, камандзірам батарэі. І салдаты, і 

афіцэры сустрэлі навіну з энтузіязмам. Страху і боязі ні ў каго не было, адно толькі жаданне з 

годнасцю выканаць свой інтэрнацыянальны абавязак.  

У Белай Царкве быў арганізаваны штаб па фарміраванні часцей для адпраўкі ў Афганістан. 

Салдатаў першага прызыву не бралі, бо яны нічога не ведалі ў ваеннай справе. Не чапалі і апошні 

прызыў, бо ім хутка дадому. З афіцэрамі таксама праводзілі гутаркі. Тыя, каго па розных прычынах 

не ўзялі, хацелі быць са сваімі сябрамі, пісалі рапарты вышэйшаму камандаванню з просьбамі аб 

адпраўцы. 

– Мы так былі выхаваны, – расказвае Шашкін, – што для нас вышэйшай каштоўнасцю было 

бездакорнае выкананне абавязку. Я з сям’і сялян-калгаснікаў з-пад Данецка. Калі пасля школы 

рашыў паступаць у Палтаўскае вышэйшае зенітнае артылерыйскае вучылішча, я баяўся толькі 

аднаго – які сорам будзе, калі не паступлю! Таму калі далі загад паехаць на вайну, я сабраў 

чамадан і...  

Зенітны артылерыйскі полк, у якім служыў Шашкін, уваходзіў у склад мотастралковай 

дывізіі. Полк размясціўся на плато Баглан непадалёк ад Кундуза ў паўночным Афганістане. 

Асноўная задача – прыкрыццё аэрадрома. Зенітчыкі стаялі ў цэнтры плато, а вакол для прыкрыцця 

размясцілася дэсантна-штурмавая брыгада. Атрымлівалася, што зенітчыкі прыкрываюць 

дэсантнікаў з неба, а дэсантнікі зенітчыкаў – з зямлі. 

У суровых і ўпартых баях за час знаходжання ў Афганістане У. Шашкін не ўдзельнічаў, ды 

іх і не было. У асноўным душманы з засад абстрэльвалі нашы калоны. Стрэльнуць з гары раз-другі, 

заб’юць аднаго салдата, і схаваюцца ў сваіх норах. Значна часцей салдаты гінулі з-за ўласнай 

неасцярожнасці і неабачлівасці. 

– У новай краіне найбольш уразіла прырода, – расказвае Уладзімір Міхайлавіч. – 

Выязджалі з Тэрмеза ў лютым 1980 года, там адчувалася патыханне зімы. А пад Кундузам убачылі 

зялёныя прасторы, у далінах ваўсю цвілі макі, схілы гор палалі чырванню. 

Вярнуўся У. Шашкін 25 снежня 1981 года, адбыўшы на вайне амаль два гады. Тады вывелі 

ўсю часць. Аказалася, што ў душманаў не было авіяцыі, і зенітчыкам проста не было з кім ваяваць. 

Афіцэр двойчы збіраўся паступаць у ваенную акадэмію супрацьпаветранай абароны ў Кіеве, але 

кожны раз непераадольныя абставіны перашкаджалі рэалізаваць задумы. Год адслужыў у Венгрыі, 

а ў канцы 80-ых яго перавялі ў Бароўку. У 1989 годзе Уладзімір Шашкін пайшоў на пенсію ў званні 

падпалкоўніка. 



У пачатку 90-ых былы афіцэр заняўся прадпрымальніцтвам, зараз кіруе крамай і кафэ 

«Надзея» ў Бароўцы. Сямейнае жыццё ў яго таксама склалася. Ажаніўся яшчэ маладым 

лейтэнантам з урачом Валянцінай, выгадавалі дачку Таццяну і сына Міхаіла.  

Нядаўна ўсерасійскі саюз ветэранаў лакальных войнаў «Баявое братэрства» ўзнагародзіў 

героя медалём «За ратную доблесть», як сказана ва ўзнагародным лісце, «за мужнасць, 

праяўленую пры выкананні інтэрнацыянальнага абавязку ў Афганістане, і за ўклад у патрыятычнае 

выхаванне падрастаючага пакалення». 

На пытанне, якое ваша крэда па жыцці, Уладзімір Міхайлавіч адказаў: 

– Быць карысным для людзей і заўсёды заставацца чалавекам. 

 


